
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
চৈত্রদিন



চৈত্রবীথিকায় ওড়ে অশালীন রেণু, মধুবিহুলের মতো

উড়ে যায়

সোনাপুর গ্রামে, ঐখানে আড়-বাঁশিটির সুরে ছড়িয়েছে।

তুলোরাশি

যেন বীজ হবে, হবে গাছ, প্রতি ফুলে দেখা দেবে

পরাগ-মহিমা


ফের কোনোদিন চৈত্র এলে ঐ সোনাপুর গ্রাম

ভরে যাবে।

ঘ্রাণে, প্রকৃতই তীব্রতম ঘ্রাণে জ্বলে উঠবে একা

দূর বীথিকায়

মধুবিহুলেরা জেগে থাকবে সারারাত, রাশি রাশি

তুলো উড়বে

চৈত্রদিনে, সোনাপুর গ্রামে মিশে যাবে সব পথ, প্রিয়

বাঁশিটির সুরে

জেগে উঠবে বীজ, ফুলে-ফুলে পরাগ-মহিমা, আর

গাছের হৃদয় থেকে

প্রতিদিন উড়বে অশালীন রেণু, লক্ষ লক্ষ, চৈত্রবীথিকায়

